
SARRERA 

Toki entitateen plan guztiak zapuztu zituen pandemiaren ondoren, eta udal eta kontzejuen 

jardunean geldiune bat izaten den hauteskunde urtea igarota, datozen urteak erdietsi gabe 

gelditu diren helburuak eta erronka berriak eguneratzeko eta lortzeko epea izango da. Urriaren 

6ko Federazioaren hauteskundeen ondoren, NUKFk orain, 2024ari begira izango duen 

jardunaren oinarriak ezarri behar ditu. Jardun hori, alderdi askotan, agintaldi osoan zehar 

luzatuko da. 

Jardun horren adibide dira, esaterako, honakoak: Nafarroako Toki Administrazioa 

Berrantolatzeko 4/2019 Foru Legea, otsailaren 4koa, oraindik ere alderdi garrantzitsuenak abiatu 

gabe baititu eta borondate politikoa behar baitu toki mapa berria garatzeko behar diren 

adostasunetara iristeko; eta Haur Hezkuntzaren Lehen Zikloaren (0-3 urte) eredu berria definitzea 

eta arlo horretan foru administrazioaren eta toki entitateen eskumenak eta ardurak banatzea. 

Bestalde, Federazioaren Plan Estrategikoa aztertu beharko da datorren urtean. Plan 

Estrategikoaren oinarrizko agiriak joan den legealdian egin ziren Nafarroako udal eta kontzejuen 

politikari guztiei zuzenduriko parte-hartze prozesu zabal baten bidez. Azterketa eta ondorio horien 

ondotik hasi beharko da bidea egiten, behar diren erabakiak eta neurriak hartu eta Federazioa 

Nafarroako toki entitateen behar berrietara egokitzeko. 

Bestalde, Federazioaren agendaren erdigune izango dira, halaber, toki esparruan administrazio 

elektronikoa bultzatzea, jasangarritasun politikak garatzea 2030 Agendaren barruan eta 

berdintasuneko politikak garatzea toki esparruan. 

Horrekin batera, ohiko aholkularitza, komunikazio, prestakuntza eta abar zerbitzu mantenduko 

dira eta horiek handitzeko aukera aztertuko da. Halaber, foru erkidegoko erakundeekiko zein sare 

ekonomiko eta sozialarekiko etengabeko elkarrizketari eutsiko zaio gure herri eta hirietako 

bizilagunen bizi-kalitatea hobetzeko asmoz, betiere. 

 

NAFARROAKO TOKI ADMINISTRAZIOAREN BERRANTOLAKETA 

Otsailaren 4ko Nafarroako Toki Administrazioa Berrantolatzeko 4/2019 Foru Legeak oraindik ere 

bere edukiaren zati garrantzitsu batzuk garatu gabe ditu. 

Kontuen Ganberak Nafarroako toki sektore publikoari buruz urtero egiten dituen txostenetan, 

Nafarroako toki administrazioaren berregituraketa, zeina otsailaren 4ko Nafarroako Toki 

Administrazioa Berrantolatzeko 4/2019 Foru Legean ezartzen baita, osatzeko behar diren lege- 

eta administrazio-neurriak onesteko gomendioa behin eta berriro egiten du, kudeaketa publiko 

eraginkorra lortzeko asmoz, betiere. 

Horrenbestez, ezinbestekoa da gai honi heltzea eta behar diren urratsak ematea akordio 

konstruktiboak lortu eta Nafarroako toki entitateen sarea antolatu ahal izateko. 

NUKFk Nafarroako Gobernuarekiko eta Nafarroako Parlamentua osatzen duten taldeekiko 

elkarrizketa sendotuko du, Nafarroako toki administrazioen ikuspuntua kontuan harturik.  

ESKUMENEN ARGIPENA ETA FINANTZIAZIOA 

Kontuan harturik Nafarroako Toki Ogasunei buruzko martxoaren 10eko 2/1995 Foru Legea 

aldatzeko Foru Legea 2022ko apirilean argitaratu zela Nafarroako Aldizkari Ofizialean, 2024an 

hiru urte beteko dira indarrean jarri zenetik. Lege horrek dioenari jarraiki, Nafarroako Gobernuak 

eskumenen banaketa argitzeko proposamen bat helaraziko dio Nafarroako Parlamentuari. 

Horregatik, NUKFk Nafarroako Gobernuarekin eta Nafarroako Parlamentuan ordezkaturik 

dauden indarrekin toki entitateen eskumenen banaketa adostu eta bultzatu beharko du, banaketa 

horrek toki entitateei esleitzen zaizkien eskumenen finantza nahikotasuna bermatuko duen 

baliabide nahiko aurreikusiko dituelarik. 

 

TOKI INBERTSIOEN PLANA 

Toki Inbertsioen Plana arautzen duen martxoaren 22ko 8/2022 Foru Legeak Toki Programazioari 

eskainitako kapituluan ezartzen duenaren arabera, 2026-2028 epealdirako inbertsio-lerroen 

hasierako banaketa eta inbertsioak hautatzeko eta lehenesteko baldintzak azken hiruhilekoan 

emango den ebazpen bidez onetsiko dira 2024ko inbertsioen barruan jasotzeko. 

Kontuan harturik aurten 2026-2028 urteetarako Toki Programaketaren atalaren plangintzari 

helduko zaiola, NUKFk Toki Inbertsioen Planaren garapena ebaluatuko du Toki Inbertsioen Plana 

egoki eta arin kudeatu ahal izateko eta hobekuntzak proposatzeko aukera zabalik utzita. 

 

ADMINISTRAZIO ELEKTRONIKOA 

Administrazio elektronikoaren ezarpena legealdi honetan zehar erdietsi beharreko helburua da, 

Administrazio-prozedurari buruzko 39/1015 eta Sektore Publikoaren Araubide juridikoari buruzko 

40/2015 legeek ezarritako betekizun guztietara iritsi arte. Toki entitate gehienek administrazio 

digitalerako garapen prozesuaren zati handi bat egina dute jada, baina oraindik bidea egiteko 

dago eta horretan Nafarroako Gobernuko babes irmoa eta koordinazioa ezinbestekoa da. 

Federazioa toki entitateekin eta Nafarroako Gobernuarekin elkarlanean aritu beharko da 

erabakiko diren jarduketak ahalbidetzeko eta behar den finantzaketa egon dadin. 

Gogoan izan behar dugu Estatuak 2,6 milioi euro esleitu zizkiola Gobernuari, hain zuzen ere 

20.000 biztanletik beherako udalen digitalizaziorako (Nafarroako udal guztiak digitalizatzeko 

beraz). Egun, Nafarroako Gobernuak gestioak egin ditzan zain daude udalak dagozkien 

jarduketak egin ahal izateko; hori digitalizazioaren alorrean bultzada nabarmena izango litzateke. 

DESPOPULAZIOA 

Federazioak Nafarroako Gobernuak sortutako Despopulazioaren kontrako Departamentu Arteko 

Batzordean parte hartzen du. Gainera, joan den legealdian era aktiboan parte hartu zuen 

Nafarroako Despopulazioaren kontra Borrokatzeko Estrategia zehazteko eta onesteko egin lan-

mahaietan. Arlo horrekin loturik, lurralde erronka Federazioaren kezketako bat izan da beti eta 

printzipio gisa mantenduko du ez soilik despopulazioak kalteturiko entitateekin eta Toki 

Administrazioaren eta Despopulazioaren zuzendaritza nagusiarekin egingo dituen jarduketetan 

baita Nafarroako Gobernuko Departamentuekin eta erkidegoko erakunde-sarearekin eta sare 

sozio-ekonomikoarekin ere. 

 

JASANGARRITASUNA ETA 2030 AGENDA 

Federazioak beste lan-lerro batzuen artean babesa emango die energia trantsizioaren alde 

egingo duten ekimen guztiei, Europako araudiarekin bat uraren eta hondakinen kudeaketa 

egokiaren alde egingo dutenei, edo herriak eta hiriak hirigintza eredu gozoago baterantz 

bideratuko dituzten hirigintza eraldaketaren alde egingo duten ekimenei baita mugikortasun 

jasangarriari ere. Ekimen propioez edo beste eragile batzuekin elkarlanean egindakoez gainera, 

Federazioak Nafarroako Toki Entitateen Jasangarritasunerako Sareari eta Klimaren eta 

Energiaren aldeko Alkateen Itunari babesa emateari eutsiko dio. 

Hortaz, trantsizio energetikoa eta ekologikoa toki esparrutik jorratutako beste erronka 

garrantzitsua izango da hori ahalbidetzeko zenbait neurri hartuta; besteak beste, energia 

aurreztea, autokontsumorako neurriak eta toki entitateen parte-hartzea edukiko duten energia-

komunitateak sortzea. Nafarroako toki entitateei zerbitzu hori ematen dieten partzuergoei 

aholkularitza teknikoa edo elkarlana eskaintzeko aukera aztertuko du NUKFk, bereziki, gaitasun 

edo baliabide tekniko gutxiago dituztenei. 

 

0-3 URTEKOEN HEZKUNTZA ZIKLOA 

Joan den legealdian, Hezkuntza Departamentuak eta NUKFk hitzarmena izenpetu zuten Haur 

Hezkuntzako Lehen Zikloaren kudeaketa, finantzaketa eta rol banaketaren eredu berria 

diseinatzeko batzorde bat sortzeko. Legealdi honetan ere, batzordeak lan horri eutsi beharko dio. 

Federazioak, dagoeneko, ziklo hori foru jabegoko hezkuntza ziklo bihurtzeko gogoa adierazi dio 

Hezkuntza Departamentuari. Modu horretan toki entitateek ikastetxeen kudeaketa eta 

mantentzea baino ez lukete beren gain hartuko. 

 

BERDINTASUNA  

Federazioak hitzarmen bat izenpetzen du urtero Nafarroako Berdintasunerako Institutuarekin toki 

entitateetan genero politikak sustatzeko.  

Era berean, beste administrazio edo erakundeekin etengabe harremanetan dago. NUKFk orain 

arteko jardunari eutsiko dio prestakuntzari, informazioari, emakumeenganako indarkeriaren 

kontrako nazioarteko egunaren karietara antolatzen diren jardueren antzekoak egiteari eta abarri 

dagokionez. 

 

NUKFren ILDO ESTRATEGIKOAK 

Joan den legealdian, Federazioak bukatutzat eman zuen erakundearen Plan Estrategikoa egiteko 

abiaturiko parte-hartze prozesua. Prozesuan zehar, toki entitateetako ordezkariek proposamenak 

adierazi zituzten datozen urteetan Federazioak eduki beharko lukeen zereginaren inguruan. 

Parte-hartze prozesuan jasotako proposamen eta iritzi guztiak agiri batean bildu ziren eta, orain, 

jasotakoak neurri zehatz bihurtu beharko dira. Horretarako, lantalde bat sortu beharko da behar 

diren jarduketak egin ditzan eta proposamen bat edo batzuk egiteko, ondoren, NUKFko Batzorde 

Betearazlean aztertu eta onesteko. 

 

HAUTETSIENTZAKO TREBAKUNTZA 

Urte hasieran, NUKFek hautetsi berriei zuzenduriko prestakuntza-ekintzen zikloa amaitu egingo 

da, honako gaiak jorraturik izango dituztela: Kultura, Kirola eta Gazteria; Eskubide Sozialak; 

Berdintasuna; Toki Ogasunak; Jasangarritasuna eta 2030 Agenda; eta Gardentasuna, Parte-

hartzea eta Gobernu Egokia. Ordutik aurrera, gai zehatzagoen inguruko prestakuntza ekintzak 

egingo dira. 

 

ONDAREAREN DEFENTSA  

Artzapezpikuak immatrikulaturiko ondareari dagokionez, NUKFk ondare publikoa defendatzeko 

zenbait erakunderekin duen elkarlanari eutsiko dio.  

 

LANTALDEAK 

NUKFk zenbait lantalde berriro abiatu beharko ditu: 0-3 zikloari buruzkoa batetik; udaltzaingoei 

buruzkoa bestetik, egungo arazoak eta irtenbideak lantzeko, eta plan estrategikoa jorratzeko 

beste bat. Gainera, lantalde berri bat sortuko du Animaliak Babesteari buruzko Foru Legetik eta 

hura garatzeko arauditik eratorritako betebeharrak betetzeko irtenbideak bilatzen eta behar den 

finantzaketa egon dadin eskatzen jarrai dezan. 

JARDUKETA SEKTORIALAK 

 LEHENDAKARITZA ETA BERDINTASUN DEPARTAMENTUA 

NUKFk hainbat hitzarmen eduki ditu Departamentu horrekin herritarrek toki entitateetan duten 

parte-hartzea sustatzeko. 2024an, arlo horretan duen elkarlanari eutsiko dio dibulgazio eta 

prestakuntza jardunaldien gisako jarduerekin. 

Toki entitateetan berdintasun arloko politikak sustatzeko Nafarroako Berdintasunerako 

Institutuarekin duen elkarlana ere berritu egingo du eta prestakuntza ekintzak, aholkularitza eta 

laguntza teknikoa mantendu egingo ditu. Horretarako, beste hitzarmen bat izenpetuko du azken 

urte hauetan egin ohi duen moduan. Aldez aurretik, aurreko hitzarmenetan aurreikusitako 

neurrien garapen-maila ebaluatuko da, eta toki esparrutik berdintasun politiketan sakonduko 

duten neurri berriak txertatzeko beharra aztertuko da, bai barne-mailan, bai udal politiketan.  

Gainera, NUKFk toki entitateetan kargu publiko bat duten emakumeen ahalduntzea eta 

ikusgarritasuna bultzatzeko jarduketak egingo ditu.   

 

 BARNEKO, FUNTZIO PUBLIKOKO ETA JUSTIZIAKO DEPARTAMENTUA 

Federazioak Departamentuarekin behar diren gestioak eta lanak egingo ditu Langileen 

Estatutuan iragarritako aldaketarekin loturik, horrek toki entitateetan eragina duen heinean. 

Elkarlana mantenduko du toki esparruan eragina duen langileriaren alorreko edozein araudiren 

kasuan. 

NUKFk gainera, joan den legealdian hasitako langileak egonkortzeko prozesuak ebazteko 

laguntza eta elkarlana eskaintzeari eutsiko dio. 

Barneko alorrean, Federazioak Departamentuarekin duen elkarguneari eutsiko dio 

udaltzaingoekin sortzen diren hainbat arazori heltzeko bai eta udaltzaingoei eragiten dien edozein 

arau-neurri negoziatzeko ere. 

Era berean, eutsi egingo die sute eta uholde kasuetan udaletan onetsiz joan diren jarduketa 

planak garatu, ezarri eta hedatzeko egun dituen harreman eta jarduketei. 

Horretaz gain, klima aldaketatik eratorritako gero eta sarriagoak diren hondamendiak ikusita eta 

udalen zein kontzejuen jabegoko azpiegiturei zuzenean kalteak eragiten dietela kontuan harturik, 

NUKFk behar diren gestioak abiatuko ditu Nafarroako Gobernuarekin arazoaren inguruan 

sakontzeko eta konponbideak bilatzeko neurriak hartzeko: azpiegiturak, finantzaketa… 

 ETXEBIZITZAKO, GAZTERIAKO ETA MIGRAZIO POLITIKETAKO DEPARTAMENTUA 

Azken urte hauetan, toki entitateak Etxebizitzako Zuzendaritza Nagusiarekin elkarlanean aritu 

dira, besteak beste, horren eskura lurzoru publiko eraikigarria jartzeko, udal eraikinetan 

etxebizitzak eraikitzeko eta birgaitze energetikoak egiteko. Federazioa proposatuz joan diren 

jarduketak bultzatzeko lanetan aritu da eta lan-ildo horri eutsiko dio. 

Bestalde, joan den legealdian etxebizitzen bizigarritasunari buruzko araudia egin gabe gelditu 

zen. Federazioak horren inguruan behin eta berriro adierazi zuen aldaketek barne hartu beharko 

luketela dagoeneko dauden etxebizitzen errealitatea, bereziki, landa inguruneko etxebizitzena, 

kontuan hartzekoak diren ezaugarriak dituztelako. Hori guztia, herritarrek etxebizitza horiek 

erabiltzeko eta eskuratzeko erraztasun handiagoak izan ditzaten. 

Horretaz gain, Federazioa dagokion Departamentuarekin elkarlanean aritu da populazio 

migratzailearekin loturiko toki eta foru politikak garatzeko eta Nafarroako Bizikidetzako Plan 

Estrategikoa edota Pertsona Migratzaileei Harrera egiteko Plana onesteko prozesuetan parte 

hartu du. Datozen urteetan, elkarlan horri eutsiko dio. 

Bestalde, Gazteria arloarekin elkarlanean arituko da, diziplina anitzeko tokiko jarduketak 

bultzatzeko. 

 

 EKONOMIA ETA OGASUN DEPARTAMENTUA 

Ekonomia eta Ogasun Departamentuarekin izenpeturiko hitzarmenari eutsiko dio Federazioak 

zerga alorrean informazioa trukatzeko eta elkarlanean aritzeko, eta toki entitateek energia 

garraiatzeko lineei dagokion tasa eta lurralde kontribuzioa aplikatu ahal izateko neurrietan aurrera 

egiten jarraituko du. 

 

 HEZKUNTZA DEPARTAMENTUA 

Jarduketen programa honen hasieran adierazi moduan, Hezkuntza Departamentuaren eta 

NUKFren artean 0-3 hezkuntza ikastetxeen eskumen, kudeaketa eta finantzaketa eredu berria 

definitzeko sortutako Batzordeak behar diren akordioak hartu beharko ditu legealdi honetan. 

 

 OSASUN DEPARTAMENTUA 

Azken urte hauetan, udalek eta kontzejuek lehen mailako osasun arretaren alorrean dituzten 

arazoak ageriko egin dituzte eta konponbideak eskatu dituzte. Era berean, Departamentuak 

aferari lehentasuna emango dio legealdi honetan. Federazioak behar adina jarduketa egin 

beharko ditu toki entitateetako herritarren interesak aintzat hartuak izateko. 

 LURRALDE KOHESIORAKO DEPARTAMENTUA 

Programa honen hasieran adierazi moduan, Federazioak toki entitateen maparen 

berrantolaketan aurrera egin dezala eskatuko dio Lurralde Kohesiorako Departamentuari. 

Finantzaketa sisteman ere aurrera egin beharra dago, besteak beste, kostuen azterketa eginez 

eta eskumenak argituz etorkizunean Toki Ogasunen Funtsean horiek zehazteko. 

Halaber, NUKFk Departamentuari idazkaritzako eta kontu-hartzailetzako langileen egonkortze 

prozesuetan ematen dion laguntzari eutsiko dio. 

Bestalde, Departamentuak despopulazio alorreko foru lege bat onetsiko dela iragarri du eta legea 

idazteko ere toki entitateen ahotsa kontuan hartu beharko du, beste eragileren artean, NUKFren 

bitartez. 

Horrekin loturik, bi erakundeek foru lurralde osoan ahalmen handiko banda zabalaren hedapena 

bultzatu beharko dute, dagoeneko egiten ari diren bezalaxe. 

 

 INDUSTRIAKO ETA ENPRESEN TRANTSIZIO EKOLOGIKO ETA DIGITALERAKO 
DEPARTAMENTUA 

Azken urte hauetan Departamentuarekin edukitako elkarlan estuari eutsiko zaio toki entitateetan 

trantsizio ekologikoko jarduketak sustatzeko: dirulaguntzak, autokontsumoa, energia-

komunitateak etab. 

NUKFk Nafarroako eremu guztien beharrak aintzat hartuko dituen Industrializazio Plan baten alde 

egingo du. 

 

 ESKUBIDE SOZIALETAKO, EKONOMIA SOZIALEKO ETA ENPLEGUKO DEPARTAMENTUA 

Departamentuak jakinarazi duenez, Gizarte Zerbitzuei eta Gizarte Zerbitzuetako Zorroari buruzko 

Foru Legea aldatu nahi du. Federazioa aldaketa horretan lanean arituko da toki entitateen 

interesak eta planteamenduak jasoko dituen testu bat lortzeko. Etxez Etxeko Arreta 

Zerbitzuarekin loturik egin nahi diren berrikuntzei dagokienez ere, NUKFk Departamentuarekin 

duen elkarlanari eutsiko dio. 

Enplegu politika aktiboen sustapenean eskumena duten zuzendaritzekin NUKFk eduki ohi duen 

harremanari ere eutsiko zaio. 

 UNIBERTSITATEKO, BERRIKUNTZAKO ETA ERALDAKETA DIGITALEKO DEPARTAMENTUA 

Banda zabalaren hedapenarekin loturik Departamentu honi dagokionez, Federazioa etengabe 

arituko da harremanetan hedapen hori egin dadin eta hedapena egiteko ardura duten eragileen, 

agintaritzen eta toki entitateen arteko harremana ahalbidetzeko. 

Era berean, toki administrazioaren digitalizazioarekin jarraitzeko jarduketak ahalbidetzeko 

harremanei eutsiko die. 

 

 LANDA GARAPENEKO ETA INGURUMENEKO DEPARTAMENTUA 

 Federazioak Departamentuarekin egiten duen lanari eutsi beharko dio Animaliak Babesteari 

buruzko Foru Legetik eratorritako betebeharrak betetzeko irtenbideak eta behar den finantzaketa 

bilatzeko. Esaterako, Legeak besteak beste, eskualdeko edo eremuko izaera izan beharko 

luketen azpiegituren sorrera jasotzen du. 

Federazioa, bestalde, Departamentuarekin elkarlanean arituko da, orain arte bezala, Nafarroan 

eta toki entitateetan 2030 Agendak ezartzen dituen helburuak lortzeko lan-ildoen inguruan. 

Gainera, NUKFk Landa Garapeneko Planarekin lorturiko ohiko foroetan parte hartzen jarraituko 

du. 

 

 KULTURA, KIROL ETA TURISMO DEPARTAMENTUA 

Kulturako Zuzendaritza Nagusiaren eta toki entitateen arteko topaketa foroa, joan den legealdian 

sortua, ezinbesteko gunea izango da arlo horretan elkarlanean aritzeko. 

Bestalde, Federazioak Nafarroako Kirolaren Institutuarekin eta Turismoko Zuzendaritza 

Nagusiarekin dituen ohiko harremanei eutsiko die. Azken horrekin lan mardula egin du, bereziki 

azken legealdian, Europako Next Generation dirulaguntza deialdien kudeaketari dagokionez eta 

autokarabanentzako espazioak antolatzeko araudia egiteko. 

Horretaz gain, 2018an, urriaren 24ko 86/2018 Foru Dekretua onartu zen, Foru Komunitateko 

igerilekuen higiene-, osasun- eta segurtasun-baldintzak ezartzen dituena, arlo horretako Estatuko 

legedia egokitzeko. Ondoren, instalazioak egokitzeko epea 2025eko urtarrilaren 1era arte luzatu 

zen. NUKFk Nafarroako Gobernuarekin batera gai horri heldu beharko dio eta, errealitatearen 

diagnostiko batetik abiaturik, etorkizunera begirako urratsak adostu beharko ditu. 

 MEMORIA ETA BIZIKIDETZAKO, KANPO EKINTZAKO ETA EUSKARAKO DEPARTAMENTUA 

Euskara Nafarroako berezko hizkuntza da, egoera gutxituan dagoena. Hortaz, ikuspegi 

eraikitzaile batetik abiatuta euskara normalizatzeko prozesuaren urratsak defendatu behar dira. 

Horretarako, NUKF Euskarabidea Euskararen Nafar Institutuarekin elkarlanean arituko da. 

 

 

BESTE ERAGILE BATZUEKIKO LANKIDETZA 

 NAFARROAKO PARLAMENTUA 

Federazioak eta toki entitateek partekatzen dituzten intereseko gaiei buruzko proposamenak 

Foru Legegileari eta talde parlamentarioei helaraztea da NUKFren helburuetako bat. Beraz, hala 

eskatzen zaionean batzordetan eta ponentzietan parte hartzen du eta talde parlamentarioei toki 

entitateetan eragina duten arau-proiektuei buruzko zuzenketak eta proposamenak helarazten 

dizkie. 

Bestalde, Parlamentuak eta NUKFk jardunaldiak eta beste prestakuntza ekintza batzuk egiteko 

lan-ildoa abiatu zuten joan den legealdian eta horri eutsi beharko litzaioke. Hala adostu zuten bi 

erakundeetako lehendakariek urrian izandako lehenengo topaketa batean. 

 

 KONTUEN GANBERA 

Federazioak eta Ganberak toki entitateen barne kontrola egiteko beharra ikusten dute. 

NUKFk, gainera, Ganberako teknikariak ondoan izango ditu hautetsi berriei zuzendutako 

prestakuntza programa gauzatzeko. 

Bestalde, Federazioa Kontuen Ganberarekin batera lanean arituko da Toki Sektore Publikoari 

buruzko Txostena egiteko. 

 

 ARARTEKOA 

Federazioak bere eginkizuna betetzeko behar duen laguntza edo informazioa emango dio 

erakunde horri. 

  



  

 

 

 

11 

 

 FEMP ETA LURRALDE FEDERAZIOAK 

NUKFko lehendakariak eta idazkari nagusiak Espainiako Udal eta Probintzien Federazioaren 

barruan lurralde ordezkaritzako zenbait organotan parte hartzen dute eta hala egiten jarraituko 

dute 2024an ere. 

Gainera, erkidegoetako federazioen idazkari nagusiek informazioa eta proposamenak trukatzeko 

eta amankomuneko gaiak aztertzeko abian dituzten foroak mantenduko dira. 

 

 ADMINISTRAZIOKO SINDIKATUAK 

NUKFk Etengabeko Prestakuntzarako urteko Plana jartzen du Administrazio publikoetako 

etengabeko prestakuntzarako akordioa sinatu duten sindikatuen txostenaren menpean. 

Bestalde, eta Plan Estrategikoaren barruan, NUKFk sindikatuekin duen komunikazioa areagotu 

ahalko du toki entitateen langileekin zerikusia duten gaietarako. 

 

 ANIMSA 

Animsa Nafarroako ehunda berrogeita hamar toki entitateren titulartasuneko sozietatea da eta 

toki entitateetan administrazio elektronikoa ezartzeko funtsezko eragilea da; zeregin horretan 

NUKFren laguntza izango du. 

 

 GGKEen KOORDINAKUNDEA 

NUKFk, beste urtebetez, hitzarmena izenpetuko du Koordinakundearekin toki entitateentzako 

informazio-, prestakuntza- eta aholkularitza jarduketa zenbait bultzatzeko. 

 

 SAHARAR ORDEZKARITZA 

Federazioak Saharako herriari laguntza ematen jarraituko du 2019an bi erakundeek izenpetutako 

hitzarmenaren barruan zehazten diren jarduketei eutsita. Horien barruan, lankidetzako 

proiekturen bat finantzatuko du bai eta Oporrak Bakean programa ere. 

 ELIKAGAIEN BANKUA 

Era berean, NUKFk Elikagaien Bankuari ematen dion babesari eutsiko dio, bereziki, udalei 

erakunde horren egiturazko gastuak finantzatzeko gonbidapena eginez. Gogoan izan behar da 

Bankuak udalerri ugaritan elikagaiak banatzen dituela, dokumentu honekin batera aurkeztutako 

kudeaketa txostenean zehazten den moduan. 

 

 ENERGIA KONPAINIAK 

Federazioak energia zerbitzuen hainbat hornidura-konpainiarekin hitzarmenak mantenduko ditu 

konpainia horiek toki entitateei %1,5 tasa ordain diezaieten. 

 

 MERKATARITZA GANBERA 

Federazioak eta erakunde horrek izenpetua duten hitzarmena dela eta, azken hilabeteetan 

Merkataritza Ganberarekiko harremanek bultzada izan dute toki entitateen onurarako diren 

jarduketak sustatzeko Nafarroan. Horren adibide da energia-komunitate baten sorrera. 

Horrekin loturik, NUKFk energia-komunitatearen irismena ebaluatuko du, eta Nafarroako toki 

entitate guztien interes publikoari eta beharrei modu egokian erantzuten dien aztertuko du. 

 

 KUNA 

Nafarroako Kultur Kudeatzaileen Elkartearekin izenpeturiko hitzarmenaren barruan, bi alderdiek 

elkarlanerako arlo batzuk identifikatu dituzte 2024an hainbat jarduketa egiteko. 

 

 

TOKI ENTITATEEI EMANIKO ZERBITZUAK 

NUKFren ildo estrategikoak 

2024an zehar, NUKFk jarduketak hasiko ditu erakundearen ildo estrategikoak egiteko (horien 

artean toki entitateei ematen dizkien zerbitzuak) orain arte egindako prozesuaren ondorioetatik 

eratorritako ekintza zehatzak definitzeko. 

Aholkularitza Zerbitzua 

Federazioak toki entitateei eskaintzen dien aholkularitza zerbitzuari eutsiko dio (juridikoa, 

ekonomikoa eta bestelakoa) eta ohiko bideetatik emanen du (aurrez aurre, telefono bidez, 

txostenak eginez, argitalpenen bidez, zirkularrak igorriz, etab.). Langileak hautatzeko 

prozesuetan parte hartzeko eskaerei ere erantzungo die. 

Komunikazioa 

NUKFk, bere helburuei jarraiki, informazioa helarazten die hautetsiei eta tokiko teknikariei haien 

prestakuntzarako eta haien eginkizunak behar bezala betetzeko. Hori lortzeko, papereko 

euskarriak zein digitalak argitaratu eta zabaltzen ditu. Arlo horretan ere, aurten, arreta berezia 

eskainiko zaio toki udalbatzetako kide berriei informazioa eta prestakuntza emateari. 

Gainera, prentsa-oharren, prentsaurrekoen eta telefono deien eta abarren bidez ohiko harremana 

mantenduko du Federazioak hedabideekin. 

Programak 

Federazioak toki langileentzako urteko Etengabeko Prestakuntza Planari eutsiko dio bai eta 

prestakuntza eta dibulgazio jarduketak egiteari eta Garapen Lankidetzarako Funtsari ere. 

Legealdiko lehenengo urte honetan, bereziki ugariak izango dira hautetsi berriei zuzenduriko 

jardunaldiak. 

%1,5eko tasa 

Halaber, %1,5eko tasa kudeatzen jarraituko du eta, hala badagokio, konpainia berriekin 

hitzarmenak izenpetuko ditu horretarako. 

Goi-tentsioko sareen gaineko zergak. 

Federazioak lanean jarraituko du goi-tentsioko sareen tributazioa lortzeko Lurralde Kontribuzioari 

dagokionez bai eta jabari publikoaren aprobetxamenduaren tasari dagokionez ere. Arlo hori 

jorratzeko, Foru Ogasunarekin eta TRACASA Sozietatearekin hasitako lanekin jarraituko du. 

GESERLOCAL 

Federazioaren sozietatea den Geserlocal enpresak zeinak toki entitateei betearazpen-bideko 

diru-bilketa zerbitzua, isunak biltzekoa eta kontabilitate-laguntzakoa ematen dizkien, 

Federazioaren kide diren toki entitateen erakunde instrumental bihurtu da. Hala, toki entitateek 

erakunde instrumental gisa deklaratzen dutenean, enkarguak egin ahalko dizkiote lizitazio 

prozedurarik egin beharrik gabe. 

Federazioak Geserlocalen jarduerari jarraipena egingo dio, enkarguen baldintza ekonomikoak 

berrikusiko ditu eta toki entitateek eskatzen dituzten zerbitzu berriak eman ahal izatea sustatuko 

du. 


